
Вадзім Кошман (Мінск)

ФАРТЫФІКАЦЫЯ ГАРАДЗІШЧАЎ
МІЖРЭЧЧА БЯРЭЗІНЫ І ДНЯПРА Ў ХІ–ХІІІ ст.

У разглядаемым рэгіёне маецца каля 200 гарадзішчаў з матэрыяламі жалезна-
га веку, і толькі некаторыя з іх былі зноў заселены ў старажытнарускі час. Намі
ўлічана 42 гарадзішчы, на якіх маюцца матэрыялы ХІ—ХІІІ ст. (гл. карту 1 і да-
датак). Не ўсе гарадзішчы дагэтуль вывучаліся археалагічна, а нават калі вывуча-
ліся, не заўсёды фартыфікацыйныя збудаванні станавіліся асноўным прадметам
разгляду. Складана без вывучэння абарончых збудаванняў вызначыць, ці ўмацоў-
валася паселішча ў старажытнарускі перыяд, магчыма, яно было звычайным
сельскім паселішчам, якое заняло месца гарадзішча жалезнага веку (як, напрык-
лад, Шчаткава). Вядома, што славяне амаль заўсёды імкнуліся перабудаваць ума-
цаванні, якія засталіся ад папярэдняга насельніцтва, дасыпаўшы вал (асабліва з
напольнага боку) і збудаваўшы на ім драўляныя канструкцыі.

Разглядаемыя гарадзішчы ўмоўна можна падзяліць на дзве групы:

1) гарадзішчы з адкладаннямі жалезнага веку і фартыфікацыйнымі збудаван-
нямі таго самага часу. У старажытнарускі перыяд яны былі перабудаваны (дасыпа-
ны валы, узведзены тын і г.д.). Хаця матэрыялы жалезнага веку і папярэднічаюць
старажытнарускім пластам, яны не маюць непасрэднай сувязі з абставінамі, што
адносяцца да ўзнікнення гэтых пунктаў. Іх паўторнае засяленне тлумачыцца,
відаць, зручнасцямі стратэгічнага, геаграфічнага і тапаграфічнага характару;

2) гарадзішчы без адкладанняў жалезнага веку, якія ўзніклі адразу на «маце-
рыку» ў канцы ХІ—пач. ХІІ ст. і фартыфікацыйныя збудаванні якіх узводзіліся
адначасова або праз некаторы час пасля засваення. Часцей за ўсё, мы маем прык-
лад валявога рашэння князя пры заснаванні паселішча. Улічвалася, безумоўна,
важнае геастратэгічнае месцазнаходжанне новага паселішча.

Да 1 групы адносяцца гарадзішчы Свіслач, Жужлянка (Смык), Чаркасова,
Кісялі, Багрынава, Ялізава, Лучын-1, Зборава і інш.

Гарадзішча Свіслач з напольнага боку ўмацавана ровам глыбінёй да 6,3 м і
шырынёй да 20–22 м і валам вышынёй каля 2–3 м і шырынёй 5–7 м. Уезд на га-
радзішча размешчаны ў разрыве вала з напольнага боку. Як паказалі раскопкі
1962, 1969–1971 і 2000 г., гарадзішча пачало функцыянаваць яшчэ ў жалезным
веку, першымі яго насельнікамі былі прадстаўнікі культуры штрыхаванай керамікі
[1, с. 559–560]. Падчас зачысткі ў месцы разрыву вала быў першапачатковы вал
гарадзішча, збудаваны ў раннім жалезным веку. Раскопкі 1962, 1969–1971 г. пры-
вялі Э.М.Загарульскага да думкі, што абарончыя збудаванні былі ўзведзены ў кан-
цы ХІ або пачатку ХІІ ст. [2, с. 447]. На пачатак ХІІ ст. тэрыторыя ўласна Менскага
ўдзела пашыраецца на ўсход і дасягае р. Бярэзіны [3, с. 13]. Відаць, узвядзенне
ўмацаванняў і аднаўленне жыцця на гарадзішчы можна звязаць з актыўнай дзей-
насцю Глеба Усяслававіча Менскага. Вал складаўся з светлага жоўтага пяску, у
якім прасочваліся рэшткі абгарэлага дрэва [4, с. 43]. Мяркуючы па тым, што вал
складаўся з рассыпчатага пяску без праслоек гліны, у ім павінны былі быць ней-
кія ўнутрывальныя канструкцыі кшталту зрубаў або пакладзеных гарызантальна

бярвенняў для надання трываласці валу. Даследаванні паказалі, што вал цалкам
ахопліваў пляцоўку гарадзішча з поўначы і захаду, значыць, карысная плошча
гарадзішча ў ХІІ–ХІІІ ст. была значна меншай, чым сучасная. Відаць, выгляд га-
радзішча быў карэнным чынам зменены падчас пазнейшых перабудоваў.

Раскопкі Ю.І.Драгуна на Жужлянцы (Смык) паказалі, што вал быў узведзены
ў жалезным веку і неаднаразова падсыпаўся. На падставе знаходжання ў падсыпцы
ўнутранага вала штрыхаванай і ляпной гладкасценнай керамікі (якую даследчык
датуе ІХ—пачаткам ХІ ст.) [5, с. 422–431] можна лічыць, што гэтыя апошнія працы
мелі месца ўжо ў старажытнарускі час. На вяршыні вала быў узведзены тын.

Даследаванні гарадзішчаў Чаркасова, Кісялі, Багрынава сведчаць, што ў 3-й
чвэрці І тыс. н.э. яны былі ўмацаваны кальцавым земляным валам з драўлянымі
ўнутранымі канструкцыямі ў выглядзе зрубаў, якія запаўняліся зямлёй. Наверсе
насыпу вала ўзводзіўся тын, а насып з боку пляцоўкі гарадзішча дадаткова ўмацоў-
ваўся каменнямі [6, с. 136]. У старажытнарускі час валы на гарадзішчы Чаркасо-
ва былі зноў падсыпаны і дадаткова ўмацаваны [7, с. 71–79]. На гарадзішчы Кісялі
ў старажытнарускі час пляцоўка была пашырана і першапачатковы кальцавы вал
быў часткова знівеліраваны [6, с. 136]. З напольнага боку па краі пляцоўкі быў
насыпаны падковападобны вал вышынёй да 8,2 м, важную абарончую функцыю
выконвалі і два падковападобныя валы каля падэшвы гарадзішча вышынёй да
1,5 м. На гэтых гарадзішчах засталася класічная для жалезнага веку сістэма ўма-
цаванняў з аднаго або некалькіх радоў валоў і равоў з напольнага боку, якая пасля
перабудоваў працягвала выконваць абарончыя функцыі.

Умацаванні Магілёва складаліся з рова і вала. Ядро вала змяшчала суглінак жоў-
тага колеру магутнасцю ад 0,5 да 1 м, дзеля трываласці яно было ўмацавана падсып-
кай цёмна-шэрага колеру таўшчынёй 0,3–0,5 м, якая, відаць, і «трымала» яго форму
(дзірван?). У гэтай падсыпцы знойдзены фрагменты венчыкаў ХІІ ст. і штрыхаванага
ляпнога посуду, што сведчыць аб насыпанні вала ў гэты час, а таксама аб тым, што
паселішча магло існаваць пэўны час у якасці неўмацаванага. Выяўлена яшчэ адна
падсыпка вала, якая датуецца другой паловай ХІІІ–XIV ст. На думку І.А.Марзалюка,
Магілёў быў знішчаны ў 1239 г. мангола-татарамі [8].

Магутнымі фартыфікацыйнымі збудаваннямі валодаў Друцк. Структурна ён
складаўся з дзядзінца плошчай каля 1 га, кружнога горада і пасада. Тэрыторыя
дзядзінца і кружнога горада абнесена валамі вышынёй 7–10 м і равом глыбінёй 6–
12 м. З заходняга боку паміж валамі дзядзінца і кружнога горада В.М.Ляўко даследава-
ла паўночны вонкавы край вала гарадзішча [9, с. 92–94, 98]. Паколькі прарэзка
паміж валамі закранула толькі ніжні вонкавы край вала гарадзішча, то выяўленыя ў
ёй пласты, звязаныя з насыпам вала і наступнымі падсыпкамі, далі толькі агульнае
ўяўленне пра характар насыпу вала і час яго ўзвядзення. У падножжы насыпу вала
ў паўднёвым профілі масава сустракаліся валуны розных памераў вышынёй да 0,6–
0,8 м, якія былі перакрыты слоем блакітнай цвёрдай гліны магутнасцю да 1 м. Час-
тка камянёў сустракалася і ў пласце гліны. Даследчыца мяркуе, што частка камянёў
у комплексе з глінай суадносіцца з ядром вала гарадзішча, а сляды пажару, што
перакрываюць гэтае ядро, — гэта рэшткі ўнутрывальных драўляных канструкцый
пачатковага этапа функцыянавання вала. Усе наступныя падсыпкі пяску, гліны і
праслойкі вугалёў з попелам фіксуюць неаднаразовае разбурэнне драўляных канст-
рукцый на вале і ўмацаванне насыпу вала. Час узвядзення і функцыянавання аба-
рончага вала гарадзішча В.М.Ляўко вызначае ХІ–ХVI ст.

На тэрыторыі кружнога горада і дзядзінца Друцка сустракаюцца матэрыялы 3-й
чвэрці І тыс. н.э. [10, с. 151–152, мал. 32; 11, с. 25–26, мал. 26; 9, с. 96–97, 100]. Але
засяленне дзядзінца ў гэты час было нязначным, і В.М.Ляўко лічыць, што на тэрыто-
рыі кружнога горада размяшчаўся племянны цэнтр [9, с. 100]. Умацаванняў 3-й чвэрці
І тыс. н.э. дагэтуль не выяўлена, і, магчыма, фартыфікацыйныя збудаванні пачалі
ўзводзіцца ў Друцку толькі ў старажытнарускі перыяд. Прычым, як адзначае
Л.В.Аляксееў, дзядзінец і кружны горад былі збудаваны неадначасова: дзядзінец мож-
на датаваць «гнёздаўскім часам», а кружны горад быў пабудаваны на 50–70 гадоў
пазней [12, с. 12]. Як паказалі раскопкі Л.В.Аляксеева, жыццё Друцка з першай пало-
вы ХІ да 30-х гадоў ХІІ ст. не было інтэнсіўным, забудова была хаатычнай, горад быў
даволі слабы [10, с. 152]. Лёгкі захоп Друцка і яго нішчэнне ў 1116, 1127 г. сведчаць аб
яго слабай фартыфікацыйнай сістэме. Даследчыкі выказалі меркаванне, што асноў-
нае будаўніцтва на тэрыторыі дзядзінца і кружнога горада ажыццяўлялася пасля
1140-х гадоў, г.зн. пасля вяртання сыноў Барыса Усяслававіча з візантыйскай ссылкі,
пасля чаго роля Друцка значна ўзрасла [9, с. 101; 10, с. 153]. Верагодна, менавіта тады
і распачалася асноўная праца па ўзвядзенню магутных умацаванняў вакол дзядзінца
і кружнога горада, і Друцк ужо актыўна ўваходзіў у розныя кааліцыі падчас барацьбы
за полацкі стол. Маецца паведамленне, што Святаслаў у 1180 г. падышоў да Друцка і
спаліў «острог» [13, стб. 620, 621]. Гэта можа сведчыць аб існаванні лініі ўмацаван-
няў, якія ахоўвалі кружны горад. Устаноўлена, што вал кружнога горада насыпаўся
двойчы. Ён меў шматпластовы вонкавы схіл, які ўтварыўся ў выніку абпальвання на
ім чырвонай гліны [14, с. 84]. Можна з упэўненасцю гаварыць і пра існаванне асобна-
га Друцкага княства з другой паловы XII ст. [15, с. 49].

Раскопкі гарадзішча Стражава выявілі старажытны вал ХІІ ст., які быў уз-
ведзены на культурным слоі жалезнага веку. Пры будаўніцтве вала былі выкарыс-
таны ўнутрывальныя канструкцыі, пясок, гліна і каменні [16, с.175, мал. 2]. Вал
меў у аснове каменную вымастку таўшчынёй 0,2–0,3 м з валуноў сярэдніх паме-
раў, якія шчыльна прымыкалі адзін да аднаго, утвараючы моцную пляцоўку. Па-
верх каменняў у цэнтры вала была складзена бярвенчатая агароджа ў некалькі
радоў, якая ўтварыла каркас вала. Потым уся канструкцыя была шчыльна ўмаца-
вана зямлёй з глінай і пяском [17, с. 34]. Падобная канструкцыя, у склад якой
уваходзілі каменне, гліна, пясок і бярвенчатыя агароджы, была выяўлена і на га-
радзішчы Дняпроўка (ур. Германы) [18, с. 81–83; 16, с. 175].

Даследаванні Г.В.Штыхавым дзядзінца Лукомля выявілі рэшткі драўляна-земля-
ных умацаванняў, якія разам з каменнямі перакрывалі ядро вала. Гэтыя ўмацаванні
былі ўзведзены ў ІХ ст. і загінулі падчас пажару ў Х ст. Раскопкі паказалі, што ядро вала
было насыпана з жоўтага пяску на першапачатковым культурным слоі, у якім сустрака-
лася кераміка тыпу Дзядзілавічы (3-я чвэрць І тыс. н.э.) [19, с. 41, мал. 76]. Даследчык
адзначыў, што цяжка гаварыць аб часе ўзвядзення першапачатковых абарончых збуда-
ванняў, але яны ўжо існавалі, калі насельнікамі гарадзішча былі крывічы [19, с. 41; 20,
с. 44]. У старажытнарускі час абарончыя збудаванні Лукомля, відаць, складаліся з на-
вальных драўляных канструкцый. М.А.Ткачоў прыводзіць дадзеныя, што гарадзішча
было абкружана валам вышынёй да 4–5 м і шырынёй у аснове да 15 м [21, с. 153].

Умацаванні Рагачова, мяркуецца, складаліся з вала і рова з напольнага боку.
Да нашага часу захаваўся толькі роў шырынёй да 40 м. Старажытныя ўмаца-
ванні былі часткова знішчаны ў XVI ст., калі на гарадзішчы быў узведзены аба-
рончы комплекс, вядомы як замак каралевы Боны. Пляцоўка гарадзішча была

знівеліравана, верагодна, разам з валам, і частка культурнага слоя была скінута
на схілы з мэтай павелічэння памеру пляцоўкі. Шматлікія перабудовы гарадзі-
шча ў познім сярэднявеччы, відаць, карэнным чынам змянілі яго сапраўдныя
абрысы, якія фарміраваліся ў жалезным веку і старажытнарускім перыядзе.

Вал на гарадзішчы Зборава, напэўна, у старажытнарускі час быў дасыпаны,
што добра прыметна ў разрэзе вала з боку ракі, дзе пад ім адзначаны культурны
слой [22, с. 232]. Вал, які насыпаны з пяску з рэшткамі спаленых бярвенняў (відаць,
ад унутрывальнай канструкцыі — К.В.), адзначылі С.С.Шутаў і М.М.Улашчык
на гарадзішчы Ялізава (Углаты) з боку ракі [23, с. 114–115]. Падсыпкі вала добра
бачны ў разрэзе вала з боку ракі і на гарадзішчы Лучын І (назіранні аўтара). Не
зусім зразумелы характар гарадзішча Лучын ІІ, фартыфікацыйныя збудаванні якога
падобныя на ўмацаванні жалезнага веку (двайная лінія валоў і равоў з напольнага
боку; вышыня ўнутранага вала — 4,5 м, шырыня ў аснове — 16 м, вышыня вон-
кавага вала — 2,3 м, шырыня ў аснове — 12 м, паміж валамі роў глыбінёй 4,5 м і
шырынёй 17 м), але амаль поўная адсутнасць культурнага слоя (сустракаюцца
толькі дробныя фрагменты ляпной і ганчарнай керамікі, часам шыферныя пра-
селкі) пакуль не дазваляе даць характарыстыку помніку.

Падобныя перабудовы фартыфікацыйных збудаванняў (пашырэнне пляцовак,
дасыпка валоў і паглыбленне равоў, узвядзенне тыну і г.д.) маглі мець месца і на
гарадзішчах Капланцы, Карытніца, Гарадзішча, Зборск, Міхалёва ІІ, Янава, Цяце-
рына, Цэркавішча і інш., абарончыя сістэмы якіх спецыяльна не даследаваліся.

Да другой групы мы аднеслі гарадзішчы, якія ўзніклі на «мацерыку» і фарты-
фікацыйныя збудаванні якіх былі ўзведзены адначасова або праз некаторы час
пасля засваення (Стара-Барысаў, Стрэшын, Вішчын, Копысь, Орша, Стары
Шклоў). Адзначым, што большасць умацаваных пунктаў у вывучаемым рэгіёне
ўзнікла ў канцы ХІ — пачатку ХІІ ст. Іх узнікненне з’яўляецца доказам развіцця
феадальных адносінаў, а магутныя ўмацаванні і амаль адначасовае іх ўзнікненне
можа сведчыць на карысць мэтанакіраванага стварэння гэтых пунктаў менавіта
княжацкай уладай. Гэты шлях узнікнення паселішчаў гарадскога тыпу адносіцца
да феадальнага (дзяржаўнага) [24].

У 1102 г. па волі князя Барыса Усяслававіча ўзнікае Барысаў [25, с. 123].
Будаўніцтва Оршы звязваецца з дзейнасцю Глеба Усяслававіча Менскага, які
паміж 1104 і 1116 г. імкнуўся супрацьстаяць пашырэнню Смаленскага кня-
ства на захад у бок Полацкай зямлі [16, с. 175]. На гэты час прыпадае і будаў-
ніцтва крэпасці ў Копысі, верагодна, пасля таго, як у 1101 г. Уладзімір Мана-
мах ізноў стаў смаленскім князем [16, с. 174]. Адзначым, што існуе меркаванне
аб тым, што Орша і Копысь першапачаткова ўзводзіліся ў якасці памежных
крэпасцей менавіта Смаленскага княства [26, с. 214–224].

Як адзначалася вышэй, абарончыя збудаванні гэтай групы гарадзішчаў уз-
водзіліся адначасова з заснаваннем паселішча або праз пэўны час, пры гэтым па-
селішча існавала некаторы час у якасці неўмацаванага.

Летапіснае ўзгадванне «Рши у Смолиньска» дало падставу некаторым даслед-
чыкам аднесці ўзнікненне паселішча ў Оршы да 20-х гадоў ХІ ст. [27, с.17–28, 33–
44]. Яе ўмацаванні былі часткова вывучаны Г.В.Штыхавым у 1964 г. [28, с. 19–29,
мал. 45, 46]. У выніку парушэння гарадзішча экскаватарам з паўночна-заходняга
боку вал быў зрэзаны ад самога верху да мацерыка. На той час поўная вышыня

вала складала 5,8 м. У апоўзні, які складаўся з гліны, было знойдзена некалькі
шкляных бранзалетаў. Пад валам меўся слой чорнай глебы з украпінамі вугол-
ляў, у якім знойдзена некалькі фрагментаў ляпной керамікі эпохі неаліта і брон-
зы. Фартыфікацыйныя збудаванні дзядзінца Оршы вывучаліся Ю.І.Драгуном [27,
с. 84–86, 255–256, 258–259]. Згодна з яго даследаваннямі, вал на гарадзішчы па-
чаў будавацца адначасова з узнікненнем паселішча. Пад валам культурны слой
адсутнічаў. Шырыня падмурка вала — 15 м. Яго падмурак вышынёй да 2 м скла-
даўся з чырвонай неабпаленай гліны. У сярэдзіну падмурка вала былі хаатычна
накіданы камяні дыяметрам ад 0,2 да 0,4 м. Вышэй быў насыпаны рачны пясок
з галькай, сустракаліся і валуны. Каб прадухіліць асыпанне пяску, вал як з боку
паселішча, так і з напольнага боку ўмацоўваўся перамяшанай з пяском чырво-
най глінай, з якой быў складзены падмурак вала. Чырвоная гліна накідвалася і
на вяршыню вала. Каб вал не спаўзаў, з боку пляцоўкі гарадзішча ён быў умаца-
ваны драўлянай агароджай, якая ўяўляла вертыкальна ўкопаныя праз 4 м бяр-
венні, за якія з боку вала былі гарызантальна пакладзены бярвенні. Уздоўж ага-
роджы вала праходзіла драўляная маставая. Прыблізна вышыня вала складала
5–5,5 м, але, улічваючы, што ў верхняй частцы вала маглі быць драўляныя аба-
рончыя канструкцыі, то вышыня вала не перавышала 4,5 м. Крутасць схілаў
вала — прыкладна 40°. Пры такой крутасці вяршыня вала ўздымалася над па-
верхняй вады ў рове прыблізна на 8 м. У ХІV ст. першапачатковы вал ужо стрым-
ліваў развіццё паселішча, і з прычыны гэтага ён быў знівеліраваны, быў прысы-
паны роў, у выніку чаго пляцоўка гарадзішча павялічылася ў бок рова на 17 м,
што дазволіла распачаць будаўніцтва каменных умацаванняў. Даследаванні
В.М.Ляўко ўдакладнілі назіранні Ю.І.Драгуна. Аказалася, што на гарадзішчы
адсутнічаюць напластаванні раней ХІІ ст. Магчыма існаванне неўмацаванага
паселішча на тэрыторыі гарадзішча ў канцы ХІ ст. Пад валам быў выяўлены
культурны слой з матэрыяламі ХІІ ст. [11, с. 23], з чаго вынікае, што ўзвядзенне
ўмацаванняў пачалося прыкладна ў І палове ХІІ ст. На думку даследчыцы, земля-
ны вал, які абкружаў пляцоўку крэпасці ХІІ ст., у ХIV ст. не разбураўся [29, с. 11].
Яна выявіла шматлікія праслойкі пажарышчаў, неаднаразовыя падсыпкі вала,
сляды драўляных канструкцый на яго паверхні, якія загінулі ў пажары.

У Копысі каля паўднёва-заходняга кута гарадзішча вал з боку пляцоўкі да-
следаваўся траншэяй даўжынёй 5 м. У профілі прасочаны 2 будаўнічыя перыя-
ды. Першапачатковы вал насыпаўся з дробнага пяску, але сюды трапілі рэшткі
культурнага слоя, дзе была выяўлена крутарогая лунніца ХІ ст. Згодна з заклю-
чэннем Э.М.Загарульскага, будаванне ядра вала адбывалася ў другой палове
ХІ — пачатку ХІІ ст., а гарадзішчу непрацяглы час папярэднічала неўмацава-
нае паселішча. Старажытны вал быў вышынёй да 5 м адносна пляцоўкі гара-
дзішча. Другі раз фартыфікацыйныя збудаванні аднаўляліся толькі ў ХVI —
XVII ст. [30, с. 359–360].

Абарончыя збудаванні ў Стрэшыне спецыяльна не вывучаліся, але падчас
раскопак быў выяўлены старажытны вал, які складаўся з гліны, перамяшанай з
белым і жоўтым пяском. Ніжняя частка вала была насыпана з дробнага жоўтага
пяску, верхняя — з буйназярністага цёмна-жоўтага пяску з глінай. З унутранага
боку вал меў нейкія драўляныя канструкцыі, якія прасочваліся па рэштках
згарэлага дрэва. Пад валам захаваўся невялікі культурны слой з матэрыяламі

канца ХІ ст., з чаго вынікае, што першапачатковае паселішча не мела земляных
умацаванняў або яны былі значна меншыя. На думку даследчыка, у ХІІ ст.
Стрэшын ужо меў даволі магутныя земляныя ўмацаванні ў выглядзе рова і
вала шырынёй у падмурку 10–12 м (магчыма, з навальнымі канструкцыямі) з
напольнага боку [31].

Даволі поўна вывучаны абарончыя збудаванні Вішчына. Вішчын мае моц-
ную і дасканалую для таго часу сістэму фартыфікацыйных збудаванняў. З боку
поля ён умацаваны трыма паралельнымі лініямі валоў і равоў, якія складаюць
паласу абароны каля 30 м. З боку ракі абмежаваны стромкім абрывам рачной тэ-
расы. Вышыня вонкавых валоў — 2,5–3 м, глыбіня равоў — 3,5 м. На грэбені ўнут-
ранага вала была выяўлена згарэлая абарончая сцяна і на працягу 30 м даследа-
ваны яе рэшткі. Яна была ўзведзена з гарызантальных бярвенняў, якія ўмацоўва-
ліся размешчанымі на адлегласці 5–5,5 м адзін ад другога кароткімі папярочнымі
сценкамі. Падоўжныя бярвенні злучаліся адзін з другім «унахлёстку». Сцяна была
пастаўлена на валу і не мела ніжніх падземных частак. У некаторых месцах заха-
валіся па 3–4 бярвенні дыяметрам 18–23 см. У месцах злучэння ў верхняй частцы
бярвенняў вырубаліся чашкі. Даўжыня папярочных бярвенняў — каля 1,2 м. Іх
канцы выходзілі за вонкавую паверхню сцяны на 10–22 см. З вонкавага боку ніжнія
бярвенні сцяны былі прысыпаны глінай, з гліны быў насыпаны ўнутраны вал. З
тыльнага боку на вале каля сцяны сустракаліся згрушчванні камянёў, участкі гліня-
най абмазкі з адбіткамі плоскага дрэва. У адным месцы гліна з абмазкай распаў-
сюджвалася завалам 1х3 м паралельна сцяне на адлегласці каля 1 м ад яе. Можна
меркаваць, што да сцяны з боку гарадзішча прымыкала роўная гарызантальная
пляцоўка, на якой, магчыма, меўся драўляны памост. Каля падэшвы тыльнага
боку ўнутранага вала выяўлена невысокая драўляная сценка з габляваных дошак,
якая агароджвала ўнутраны вал ад участка забудовы [32].

Умацаванні Вішчына, відаць, узводзіліся адначасова і ўлічвалі ўзровень раз-
віцця тагачаснай асаднай тэхнікі. Улічваючы тры лініі магутных земляных валоў
і равоў, можна толькі гадаць, колькі людзей былі прыцягнуты да выканання зага-
ду аб пабудове замка, вырубцы лесу, узвядзенні навальных і ўнутрывальных кан-
струкцый, капанні, перавозцы і насыпанні пяску. Падобных умацаванняў у выву-
чаемым рэгіёне не мае ніводнае гарадзішча. Па меркаванні Э.М.Загарульскага,
Вішчын (летапісная Ваішчына ?) знішчаны ў выніку нападу аб’яднанага войска
літоўцаў і палачанаў у 1258 г. [33, с. 89].

Як бачым, насельніцтва рэгіёну ў ХІ–ХІІІ ст. актыўна выкарыстоўвала га-
радзішчы, якія засталіся ад часоў жалезнага веку, у большасці выпадкаў фар-
тыфікацыйныя збудаванні аднаўляліся. Некаторыя гарадзішчы ўзводзіліся ў
канцы ХІ — пачатку ХІІ ст. адразу на «мацерыку», што з’яўляецца адлюстра-
ваннем удзелу княжацкай улады ў «градастваральным працэсе». Іх узнікненне
ў памежнай зоне — паказчык актыўнага фарміравання межаў асобных кня-
стваў. Старажытныя будаўнікі гарадзішчаў на поўную моц выкарыстоўвалі
абарончыя якасці рэльефу, які актыўна ўключаўся ў сістэму абарончых збуда-
ванняў, што ўласціва для фартыфікацыйнай тэхнікі як жалезнага веку, так і
эпохі сярэднявечча.

ДАДАТАК 1

Спіс гарадзішчаў ХІ–ХІІІ ст. міжрэчча Бярэзіны і Дняпра

1. Стара-Барысаў (Барысаўскі р-н), кан. ХІ–ХІІІ ст., 150 х 80 м; 2. Капланцы (Бярэзінскі
р-н), жал. век, кан. ХІ–ХІІІ ст., 41 х 48 м; 3. Карытніца (Бялыніцкі р-н), жал. век, ХІ–
ХІІІ ст., 95 х 55 м; 4. Дулебы (Бярэзінскі р-н), жал. век, ХІ–ХIV ст., памеры невядомыя;
5. Гарадзішча (Бярэзінскі р-н), жал. век, ХІ–ХІІІ ст., 110 х 80 м; 6. Паліцкае (Навасёлкі)
(Асіповіцкі р-н), жал. век, ХІ–ХІІІ ст., 61 х 46 м; 7. Свіслач (Асіповіцкі р-н), жал. век,
кан. ХІ–XVII ст., 70 х 70 м; 8. Зборск І (Асіповіцкі р-н), жал. век, Х–ХІІІ ст., 60 х 60 і
27 х 20 м; 9. Зборск ІІ (Ранняя Рэчка) (Асіповіцкі р-н), жал. век, ХІ–ХІІІ ст., 150 х 120 м;
10. Жужлянка (Смык) (Асіповіцкі р-н), жал. век, Х–ХІІІ ст., 130 х 100 м; 11. Ялізава (Уг-
латы) (Асіповіцкі р-н), жал. век, ХІ–ХІІІ ст., 105 х 85 м; 12. Шчаткава (Бабруйскі р-н),
жал. век, ХІ–ХІІІ ст., 120 х 75 м; 13. Горваль І (Рэчыцкі р-н), жал. век, ХІ–ХІІІ ст., 8–
16 х 46 м; 14. Горваль ІІ (Рэчыцкі р-н), жал. век, ХІ–XVII ст., 30 х 44 м; 15. Міхалёва ІІ
(Бабруйскі р-н), жал. век, ХІ–ХІІІ ст., 66 х 50 м; 16. Стрэшын (Жлобінскі р-н), кан. ХІ–
ХVІІІ ст., 75 х 30 м; 17. Праскурні (Жлобінскі р-н), жал. век, ХІ–ХІІІ ст., 110 х 85 м; 18. Лу-
чын І (Рагачоўскі р-н), жал. век, ХІ–ХІІІ ст., 120 х 50 м; 19. Лучын ІІ (Рагачоўскі р-н),
жал. век, 85 х 90 м; 20. Рагачоў (Рагачоўскі р-н), жал. век, 2 палова ХІ — XVIII ст.,
125 х 90 м; 21. Зборава (Рагачоўскі р-н), жал. век, ХІ–ХІІІ ст., 56 х 80 м; 22. Вішчын (Ра-
гачоўскі р-н), ХІІ — 2 палова ХІІІ ст., 120 х 65 м; 23. Янава (Быхаўскі р-н), жал. век, ХІ–
XVI ст., 50 х 40 м; 24. Быхаў (Быхаўскі р-н), жал. век, ХІ–XVII ст., 55 х 45 м; 25. Даш-
каўка (Магілёўскі р-н), жал. век, ХІ–ХІІІ ст., 55 х 55 м; 26. Баркалабава (Магілёўскі
р-н), жал. век, ХІ–XVII ст., 95 х 58 м; 27. Магілёў І (Магілёўскі р-н), жал. век, ХІ–
XVIII ст., ? 0,77 га; 28. Магілёў ІІ («Змяёўка») (Магілёўскі р-н), жал. век, Х–ХІІІ ст.,
26 х 17 м; 29. Цэркавішча (Шклоўскі р-н), жал. век, ХІ–ХІІІ ст., 36 х 46 м; 30. Стары Шклоў
(Шклоўскі р-н), Х–ХІІІ ст., 70 х 60 м; 31. Копысь (Аршанскі р-н), 2 палова ХІ — XVIII ст.,
90 х 75 м; 32. Вусце (Аршанскі р-н), жал. век, ХІ–XVI ст., 50 х 40 м; 33. Ляўкі (Аршанскі
р-н), жал. век, ХІ–ХІІІ ст., 40 х 30 м; 34. Яромкавічы (Аршанскі р-н), ХІ–ХІІІ ст., 52 х 60 м;
35. Орша (Аршанскі р-н), 2 палова ХІ — XVII ст., 100 х 75 м; 36. Чаркасова (Аршанскі
р-н), жал. век, Х–ХІІІ ст., 45 х 40 м; 37. Стражава (Дубровенскі р-н), жал. век, ХІІ–ХІІІ ст.,
73 х 30–45 м; 38. Цяцерына (Талачынскі р-н), жал. век, ХІ–XIV ст., 60 х 48 м; 39. Друцк
(Талачынскі р-н), жал. век, Х–XVII ст., 140 х 80 м; 40. Багрынава (Талачынскі р-н), жал.
век, ХІ–ХІІІ ст., 30 х 35 м; 41. Кісялі (Дымакуры) (Талачынскі р-н), жал. век, ХІ–ХІІІ ст.,
42 х 32 м; 42. Лукомль (Чашніцкі р-н), жал. век, ІХ–XVI ст., 63 х 36 м.

*Нумарацыя гарадзішчаў адпавядае нумарацыі на карце 1.


